
ქალბატონებო და ბატონებო, 

საქართველოს შრომის, ჯანმრთელობისა და სოციალური დაცვის სამინისტროს სახელით, მადლობას ვუხდი ამ უაღრესად მნიშვნელოვანი საერთაშორისო შეხვედრის "საზოგადოებრივი ჯანმრთელობა და გლობალური ჯანმრთელობის უსაფრთხოება: მომავლის ხედვა" ორგანიზატორებს. ფაქტი, რომ საქართველო მასპინძლობს ამ მნიშვნელოვან შეხვედრას, კიდევ ერთი მტკიცებულებაა იმისა, რომ ქვეყანა გლობალური ჯანმრთელობის უსაფრთხოების საერთაშორისო მონაწილეა. 

როგორც ყველამ ვიცით, გლობალური ჯანმრთელობის უსაფრთხოება წარმოადგენს საერთაშორისო ჯანმრთელობის პრიორიტეტს ინფექციური დაავადებების საფრთხეებისგან თავისუფალი მსოფლიოსკენ პროგრესის დასაჩქარებლად. გლობალური ჯანმრთელობის უსაფრთხოების ინიციატივა, ისევე როგორც ჯანმრთელობის საერთაშორისო წესები, წარმოადგენს ძირითად ინსტრუმენტს საზოგადოებრივი ჯანმრთელობის იმ საფრთხეებზე რეაგირებისთვის, რომელთაც აქვთ საერთაშორისო გავრცელების პოტენციალი.   

საქართველო, დანარჩენ ქვეყნებთან ერთად, აქტიურად არის ჩართული გლობალური ჯანმრთელობის უსაფრთხოების 11 სამოქმედო პაკეტის მხარდაჭერაში, იგი არის  „რეალურ დროში ბიოზედამხედველობის“ სამოქმედო პაკეტის ლიდერი და  „ზოონოზური დაავადებების“ და „ეროვნული ლაბორატორიული სისტემის“ სამოქმედო პაკეტების მხარდამჭერი. პრიორიტეტულ საკითხებს წარმოადგენს კოორდინირებული ქმედებების და სპეციფიკური, გაზომვადი საფეხურების ფოკუსირება პრევენციაზე, გამოვლენასა და რეაგირებაზე. დაავადებათა კონტროლის ცენტრი წამყვანი ორგანიზაციაა ამ მიმართულებითაც. 

საქართველო წინ მიიწევს ეროვნული და რეგიონალური შესაძლებლობების განვითარებისკენ, რათა შესაძლებელი გახდეს არსებული ეპიდზედამხედველობის სისტემით მონაცემთა სრულყოფილი ანალიზი და ურთიერთდაკავშირება. საქართველოსა და აშშ-ს შორის ხანგრძლივი თანამშრომლობის შედეგად ჩვენ უკვე გვაქვს სრულყოფილად მოფუნქციონირე დაავადებათა ზედამხედველობის ელექტრონული ინტეგრირებული სისტემა (დზეის), რომელიც დაფუძნებულია „ერთიანი ჯანმრთელობის“ პრინციპზე. სწორედ ინფექციურ დაავადებებზე ზედამხედველობის შესაძლებლობების გაძლიერება წარმოადგენდა CDC-სა და DTRA-თან თანამშრომლობის საკვანძო ელემენტს.  

აშშ-ს მთავრობის მიერ გაკეთებულ ყველაზე მნიშვნელოვან კონტრიბუციას წარმოადგენს ქვეყნის მასშტაბით ლაბორატორიული სისტემა, მ.შ. ლუგარის ცენტრი, როგორც რეფერალური ლაბორატორია. ამჟამად ლუგარის ცენტრის ბიოუსაფრთხოების მესამე დონის ლაბორატორია არის საქართველოში განსაკუთრებით საშიში ინფექციების კვლევის ცენტრი, რომელიც უზრუნველყოფს როგორც ადგილობრივი, ასევე მეზობელი ქვეყნებიდან ჩამოსული მეცნიერების მუშაობის მხარდაჭერას, როგორც ცხოველთა ისე ადამიანთა ჯანმრთელობის განხრით. 

ბოლოს, მსურს მადლობა გადავუხადო ჩვენს ყველა პარტნიორს მათი წარმატებული კონტრიბუციისთვის საქართველოს საზოგადოებრივი ჯანდაცვის სისტემაში, რაც უზრუნველყოფს საქართველოს მოქალაქეების ჯანმრთელობის მდგომარეობის გაუმჯობესებას და გვაახლოებს უსაფრთხო და დაცულ მსოფლიოსთან. დარწმუნებული ვარ, რომ ერთობლივი ძალისხმევით გავაძლიერებთ ჩვენს შესაძლებლობებს გლობალური ჯანმრთელობის ახალი გამოწვევების ადრეული გამოვლენის, რეაგირების და პრევენციისათვის.   

